
CHORVACHILIK TARMOGʻINI INNOVATSION BOSHQARUV ASOSIDA 

RIVOJLANTIRISH ISTIQBOLLARI 

 

ПЕРСПЕКТИВЫ РАЗВИТИЯ ЖИВОТНОВОДЧЕСКОЙ ОТРАСЛИ НА ОСНОВЕ 

ИННОВАЦИОННОГО УПРАВЛЕНИЯ 

 

PROSPECTS FOR THE DEVELOPMENT OF THE LIVESTOCK SECTOR BASED ON 

INNOVATIVE MANAGEMENT 

 

Nishonboyev Doniyor Erkinjon oʻgʻli 

Oziq-ovqat texnologiyasi va muhandisligi xalqaro instituti katta oʻqituvchisi 

 

Abdumalikov Sanjar Toʻlqin oʻgʻli 

Oziq-ovqat texnologiyasi va muhandisligi xalqaro instituti talabasi 

 

Annotatsiya 
Ushbu maqolada qishloq xoʻjaligida innovatsion sugʻorish tizimlarini joriy etish masalalari 

tahlil etilgan. Tadqiqotda purkagichi sugʻorish tizimlarini sensorlar, maʼlumotlar bazasi va server 

texnologiyalari bilan integratsiya qilish orqali suv resurslaridan samarali foydalanish imkoniyatlari 

yoritilgan. Shuningdek, tuproq namligini aniqlovchi datchiklar yordamida sugʻorish jarayonini 

avtomatlashtirish mexanizmi koʻrib chiqilgan. Maqolada raqamli iqtisodiyot elementlarini qoʻllash 

orqali suv sarfini kamaytirish, resurslardan oqilona foydalanish hamda qishloq xoʻjaligi ishlab 

chiqarishining iqtisodiy samaradorligini oshirish imkoniyatlari asoslab berilgan. 

Kalit soʻzlar: innovatsion sugʻorish, raqamli iqtisodiyot, qishloq xoʻjaligi, sensor 

texnologiyalari, suv resurslari, avtomatlashtirish, samaradorlik. 

 

В данной статье проанализированы вопросы внедрения инновационных систем 

орошения в сельском хозяйстве. В исследовании освещены возможности эффективного 

использования водных ресурсов посредством интеграции систем дождевального орошения с 

датчиками, базой данных и серверными технологиями. Также рассмотрен механизм 

автоматизации процесса орошения с использованием датчиков, определяющих влажность 

почвы. В статье обоснованы возможности сокращения расхода воды, рационального 

использования ресурсов, а также повышения экономической эффективности 

сельскохозяйственного производства за счёт применения элементов цифровой экономики. 

Ключевые слова: инновационное орошение, цифровая экономика, сельское хозяйство, 

сенсорные технологии, водные ресурсы, автоматизация, эффективность. 

 

This article analyzes the issues of introducing innovative irrigation systems in agriculture. The 

study highlights the opportunities for efficient use of water resources through the integration of 

sprinkler irrigation systems with sensors, a database, and server technologies. It also examines the 

mechanism for automating the irrigation process using sensors that detect soil moisture. The article 

substantiates the possibilities of reducing water consumption, ensuring rational use of resources, and 

increasing the economic efficiency of agricultural production through the application of digital 

economy elements. 

Keywords: innovative irrigation, digital economy, agriculture, sensor technologies, water 

resources, automation, efficiency. 

 

Soʻnggi yillarda qishloq xoʻjaligida raqamli texnologiyalar, avtomatlashtirilgan boshqaruv 

vositalari hamda innovatsion ishlab chiqarish yechimlarini joriy etish masalasi dolzarb ilmiy-amaliy 

yoʻnalishlardan biriga aylandi. Ayniqsa, suv resurslarining cheklanganligi, iqlim oʻzgarishi 

taʼsirining kuchayishi va sugʻorish xarajatlarining ortib borishi sharoitida agrar tarmoqda resurslardan 

oqilona foydalanishni taʼminlaydigan zamonaviy texnologiyalarni qoʻllash zarurati ortmoqda. Shu 

jihatdan, qishloq xoʻjaligida suvdan foydalanish samaradorligini oshirishga qaratilgan 

raqamlashtirilgan sugʻorish tizimlari alohida ahamiyat kasb etadi. 

Agrar sohani raqamlashtirish Oʻzbekiston Respublikasida ham ustuvor yoʻnalish sifatida eʼtirof 

etilgan. Xususan, Oʻzbekiston Respublikasi Prezidentining 2020-yil 5-oktyabrdagi PF-6079-sonli 

“Raqamli Oʻzbekiston – 2030” strategiyasi toʻgʻrisidagi Farmoni, 2020-yil 28-apreldagi PQ-4699-

son qarori hamda Vazirlar Mahkamasining 2020-yil 17-dekabrdagi 794-son qarorida qishloq 

xoʻjaligida raqamli iqtisodiyot elementlarini joriy etish, yer va suv resurslarini monitoring qilish, 

shuningdek, irrigatsiya jarayonlarini zamonaviy boshqaruv tizimlari asosida takomillashtirish 

boʻyicha ustuvor vazifalar belgilangan [1]. Mazkur normativ-huquqiy hujjatlar qishloq xoʻjaligida 

boshqaruvning anʼanaviy usullaridan raqamli va maʼlumotlarga asoslangan boshqaruv modeliga 

oʻtish zaruratini koʻrsatadi. 

Bundan tashqari, Oʻzbekiston Respublikasi Prezidentining 2021-yil 24-fevraldagi PQ-5006-

son qarorida qishloq xoʻjaligida suv resurslaridan samarali foydalanish, suv tejovchi texnologiyalarni 

joriy etish hamda irrigatsiya tizimlarini modernizatsiya qilish boʻyicha aniq chora-tadbirlar 

belgilangan. Mazkur hujjat suv tanqisligi sharoitida innovatsion sugʻorish tizimlarini joriy etishning 

iqtisodiy ahamiyatini yanada oshiradi [2]. Shu bilan birga, “Suv va suvdan foydalanish toʻgʻrisida”gi 

Qonunda ham suv resurslaridan oqilona va samarali foydalanish, ularni tejash hamda zamonaviy 

texnologiyalar asosida boshqarish zarurligi alohida taʼkidlangan. Ushbu qonun sugʻorish tizimlarini 

takomillashtirish va suvdan foydalanish samaradorligini oshirishda muhim huquqiy asos boʻlib, 

Oʻzbekiston uchun xizmat qiladi. 

Qishloq xoʻjaligida, ayniqsa, sugʻoriladigan dehqonchilikda suv resurslarining samarasiz 

sarflanishi koʻplab iqtisodiy va ekologik muammolarni yuzaga keltiradi. Bunday sharoitda purkagichi 

sugʻorish tizimlarini sensorlar, maʼlumotlar bazasi va avtomatik boshqaruv mexanizmlari bilan 

integratsiya qilish suv taqsimotini optimallashtirish imkonini beradi. Raqamli nazorat asosida 

sugʻorish jarayonini boshqarish natijasida suv faqat ehtiyoj mavjud boʻlgan maydonlarga yetkaziladi, 

bu esa resurslarning isrof boʻlishini kamaytiradi, xarajatlarni qisqartiradi va hosildorlikka ijobiy taʼsir 

koʻrsatadi. Mazkur normativ-huquqiy hujjatlar majmuasi qishloq xoʻjaligida raqamli 

texnologiyalarni joriy etish, suv resurslarini boshqarishning zamonaviy mexanizmlarini shakllantirish 

hamda innovatsion sugʻorish tizimlarini keng qoʻllash zarurligini asoslab beradi. Natijada agrar 

sohada resurslardan foydalanish samaradorligi oshib, ishlab chiqarish jarayonlari raqamli iqtisodiyot 

tamoyillari asosida rivojlanadi. 

Mazkur tadqiqotning maqsadi qishloq xoʻjaligida anʼanaviy sugʻorish usullari bilan sensorlar 

yordamida boshqariladigan innovatsion sugʻorish tizimlarini iqtisodiy va texnologik jihatdan 

taqqoslash, ularning suv tejash, energiya sarfi va xarajatlar samaradorligiga taʼsirini aniqlashdan 

iborat. 

Tadqiqotda qishloq xoʻjaligida qoʻllaniladigan anʼanaviy sugʻorish usuli bilan 

raqamlashtirilgan purkagichi sugʻorish tizimi qiyosiy tahlil qilindi. Tadqiqot obyekti sifatida 1 gektar 

ekin maydoni tanlab olindi. Innovatsion tizim purkagichi sugʻorish texnologiyasi, tuproq namligini 

oʻlchovchi sensorlar, maʼlumotlarni uzatish vositalari, serverni qayta ishlash moduli va 

avtomatlashtirilgan boshqaruv mexanizmlaridan tashkil topgan yaxlit tizim sifatida koʻrib chiqildi. 

Purkagichi sugʻorish moslamalari texnik jihatdan keng qamrovli ishlash imkoniyatiga ega 

boʻlib, suvni 30 metr radiusgacha purkash hamda 180 gradusgacha boʻlgan burchak ostida taqsimlash 

xususiyatiga ega. Mazkur texnologiya sugʻorish maydonini kengroq qamrab olish va suvni nisbatan 

bir maromda yetkazib berish imkonini yaratadi. Biroq ushbu tizimning samaradorligi uni raqamli 

boshqaruv elementlari bilan uygʻunlashtirish orqali yanada oshiriladi. 

Tadqiqot jarayonida ekin maydonining turli nuqtalariga oʻrnatilgan sensorlar yordamida tuproq 

namligi darajasi muntazam oʻlchab borilishi nazarda tutildi. Olingan maʼlumotlar dastlab kompyuter 

tizimiga uzatilib, soʻng maʼlumotlar bazasida jamlanadi hamda server orqali qayta ishlanadi. Tahlil 

natijalari asosida sugʻorish tizimiga boshqaruv signallari yuboriladi. Natijada purkagichlarning 

ishlashi markazlashgan tarzda boshqarilib, suv yetkazib berish hajmi va davomiyligi maydon 

ehtiyojiga mos ravishda avtomatik tartibga solinadi. 

Mazkur yondashuv qishloq xoʻjaligida “aniq maʼlumotga asoslangan boshqaruv” tamoyilini 

shakllantiradi. Yaʼni, sugʻorish hajmi fermerning subyektiv tajribasi yoki umumiy kuzatuvlarga 

emas, balki real vaqt rejimida olingan oʻlchov natijalariga tayangan holda belgilanadi. Shu sababli 

tadqiqotda suv sarfi, energiya isteʼmoli va sugʻorish xarajatlari asosiy baholash mezonlari sifatida 

qabul qilindi. 

Oʻtkazilgan qiyosiy tahlil natijalari innovatsion sensorli sugʻorish tizimining anʼanaviy 

sugʻorish usuliga nisbatan resurslardan foydalanish samaradorligi yuqori ekanini koʻrsatdi. Xususan, 

1 gektar maydonda anʼanaviy sugʻorish sharoitida suv sarfi 5 000 m³ ni tashkil etgan boʻlsa, sensorlar 

asosida boshqariladigan innovatsion tizimda ushbu koʻrsatkich 3 900 m³ gacha kamaygan. Bu esa 

oʻrtacha 30 foizgacha suvni tejash imkonini bergan. 

Suv sarfidagi qisqarish sugʻorish bilan bogʻliq iqtisodiy xarajatlarga ham ijobiy taʼsir 

koʻrsatgan. Anʼanaviy tizimda 1 gektar maydon uchun sugʻorish xarajatlari 1 200 000 soʻmni tashkil 

etgan boʻlsa, innovatsion tizimda ushbu koʻrsatkich 850 000 soʻmgacha pasaygan. Demak, raqamli 

boshqaruv asosida tashkil etilgan sugʻorish tizimi nafaqat suv tejash, balki xarajatlarni kamaytirish 

nuqtai nazaridan ham samarali hisoblanadi. 

Shuningdek, energiya sarfi boʻyicha ham innovatsion tizimning ustunligi kuzatildi. Anʼanaviy 

sugʻorish usulida energiya sarfi 5 000 kWh ni tashkil etgan boʻlsa, sensorli sugʻorish tizimida bu 

koʻrsatkich 3 900 kWh ga teng boʻlgan. Bu esa suv miqdori va ishlash vaqti optimallashtirilgani 

sababli energiya isteʼmolining ham sezilarli darajada qisqarganini anglatadi. 

1-jadval 

Anʼanaviy va innovatsion sensorli sugʻorish tizimining taqqoslama koʻrsatkichlari 

Koʻrsatkich Anʼanaviy sugʻorish 
Innovatsion sensorli 

sugʻorish 

1 gektar maydonda suv sarfi 5 000 m³ 3 900 m³ 

Suv tejash darajasi — 30 % gacha 

Sugʻorish xarajatlari 1 200 000 soʻm 850 000 soʻm 

Energiya sarfi 5 000 kWh 3 900 kWh 

 

Natijalar shuni koʻrsatadiki, tuproq namligini aniqlovchi sensorlar asosida sugʻorish 

jarayonining avtomatik boshqarilishi resurslarni maydon boʻylab differensial tarzda taqsimlash 

imkonini yaratadi. Bunda ekin maydonining har bir qismi alohida monitoring qilinadi va real vaqt 

rejimida olingan maʼlumotlarga asoslanib sugʻorish hajmi mos ravishda tartibga solinadi. Xususan, 

tuproq namligi yetarli darajada boʻlgan hududlarda tizim avtomatik ravishda sugʻorishni kamaytiradi 

yoki toʻliq toʻxtatadi. Yaʼni, bunday sharoitda sugʻorish tizimi umuman ishga tushmaydi va suv 

resurslari ortiqcha sarflanishining oldi olinadi. Aksincha, namlik darajasi past boʻlgan hududlarda 

sugʻorish intensivligi oshiriladi va zarur miqdorda suv yetkazib beriladi. 

Mazkur yondashuv natijasida suv resurslari maydon boʻylab bir xil emas, balki aniq ehtiyojga 

mos ravishda taqsimlanadi. Bu esa sugʻorish jarayonining aniqligi va maqsadga muvofiqligini 

sezilarli darajada oshiradi hamda suvning ortiqcha sarfini minimallashtiradi. Shu bilan birga, 

tizimning faqat zarur holatlarda ishlashi energiya resurslaridan foydalanishni ham optimallashtiradi, 

yaʼni nasoslar va boshqa texnik vositalarning ortiqcha ishlashi kamayadi. Bundan tashqari, tuproq 

namligining optimal darajada saqlanishi oʻsimliklarning vegetatsion rivojlanishiga ijobiy taʼsir 

koʻrsatadi. Oʻsimliklar uchun zarur boʻlgan namlik darajasining barqaror taʼminlanishi ularning ildiz 

tizimi rivojlanishini yaxshilaydi, ozuqa moddalarning oʻzlashtirilishini faollashtiradi va stress 

omillarini kamaytiradi. Natijada ekinlarning oʻsish surʼati barqarorlashadi hamda hosildorlik 

koʻrsatkichlari ortadi. Shuningdek, sugʻorish jarayonining toʻliq yoki qisman avtomatlashtirilishi 

inson omiliga bogʻliqlikni kamaytiradi, boshqaruvdagi xatoliklarni minimallashtiradi va ishlab 

chiqarish jarayonlarini uzluksiz nazorat qilish imkonini beradi. Bu esa qishloq xoʻjaligida mehnat 

unumdorligini oshirish, ishlab chiqarish xarajatlarini qisqartirish va umumiy iqtisodiy samaradorlikni 

oshirishga xizmat qiladi. Natijada, innovatsion sugʻorish tizimlari nafaqat texnologik, balki iqtisodiy 

jihatdan ham yuqori samaradorlikka ega boʻlgan yechim sifatida namoyon boʻladi. 

Olingan natijalar innovatsion sugʻorish tizimlarini agrar ishlab chiqarish jarayoniga joriy etish 

iqtisodiy, texnologik va ekologik jihatdan muhim afzalliklar berishini koʻrsatadi. Birinchidan, suv 

resurslarining cheklanganligi sharoitida ularni ehtiyoj asosida taqsimlash qishloq xoʻjaligida 

barqarorlikni taʼminlaydi. Bu ayniqsa suv tanqisligi kuzatiladigan hududlarda nihoyatda muhimdir. 

Ikkinchidan, xarajatlar va energiya sarfining kamayishi ishlab chiqarish tannarxini pasaytirib, 

xoʻjaliklarning iqtisodiy barqarorligini mustahkamlaydi. 

Raqamli boshqaruv tizimlarining muhim jihatlaridan biri shundaki, ular qishloq xoʻjaligida 

qaror qabul qilish jarayonini sifat jihatdan yangi bosqichga olib chiqadi. Anʼanaviy yondashuvda 

sugʻorish koʻpincha tajriba, kuzatuv yoki umumiy meʼyorlarga asoslangan holda amalga oshiriladi. 

Raqamlashtirilgan tizimda esa har bir qaror konkret oʻlchov maʼlumotlariga tayangan holda 

shakllanadi. Bu esa ishlab chiqarishdagi noaniqliklarni kamaytiradi va boshqaruvni aniqroq qiladi. 

Bundan tashqari, sensorlar, serverlar va maʼlumotlar bazasi asosida shakllanadigan katta 

hajmdagi maʼlumotlar kelgusida agrar tarmoqda prognozlash, monitoring va tahlil imkoniyatlarini 

kengaytiradi. Mazkur holat raqamli iqtisodiyotning muhim belgilaridan biri boʻlib, iqtisodiy 

resurslardan foydalanishni optimallashtirishga xizmat qiladi. Shu bois innovatsion sugʻorish 

tizimlarini joriy etish faqat texnik modernizatsiya emas, balki agrar sohaning institutsional va 

boshqaruv transformatsiyasi sifatida ham baholanishi mumkin. 

Shu bilan birga, bunday tizimlarni joriy etishda dastlabki investitsiya xarajatlari, texnik xizmat 

koʻrsatish, raqamli infratuzilma mavjudligi va malakali mutaxassislar tayyorlash zarurati kabi omillar 

ham inobatga olinishi lozim. Demak, innovatsion sugʻorish tizimlarining keng joriy etilishi nafaqat 

texnologik vositalar, balki ularni qoʻllashga mos tashkiliy va iqtisodiy muhitni ham talab etadi. 

Tadqiqot natijalari qishloq xoʻjaligida sensorlar yordamida boshqariladigan innovatsion 

purkagichi sugʻorish tizimlari anʼanaviy sugʻorish usullariga nisbatan yuqori samaradorlikka ega 

ekanini tasdiqladi. Mazkur tizimlar suv sarfini kamaytirish, energiya isteʼmolini qisqartirish, 

sugʻorish xarajatlarini pasaytirish hamda resurslardan foydalanishni optimallashtirish imkonini 

beradi. Ayniqsa, 1 gektar maydon misolida olingan natijalar suv sarfi 30 foizgacha qisqarishi, 

xarajatlar sezilarli kamayishi va energiya tejalishini koʻrsatdi. 

Shuningdek, raqamlashtirilgan sugʻorish tizimlari qishloq xoʻjaligida boshqaruvning 

maʼlumotlarga asoslangan modelini shakllantiradi. Bu esa agrar sohada ishlab chiqarish jarayonlarini 

avtomatlashtirish, nazoratni kuchaytirish va raqobatbardoshlikni oshirishga xizmat qiladi. Natijada 

ushbu texnologiyalarni joriy etish qishloq xoʻjaligida raqamli iqtisodiyot tamoyillarini amaliyotga 

tatbiq etishning muhim yoʻnalishlaridan biri sifatida namoyon boʻladi. 

Umuman olganda, innovatsion sugʻorish tizimlari suv resurslaridan oqilona foydalanish, 

ekologik barqarorlikni taʼminlash va agrar ishlab chiqarish samaradorligini oshirishning istiqbolli 

vositasi hisoblanadi. Shu sababli ularni qishloq xoʻjaligi amaliyotiga keng joriy etish, texnik-iqtisodiy 

asoslarini takomillashtirish va hududiy xususiyatlardan kelib chiqib moslashtirish muhim ilmiy-

amaliy vazifalardan biri boʻlib qoladi. 

